‘n paar woorde na die toer deur Zimbabwe gedurende Julie 2011.  Ek sluit in ‘n paar van die 500 fotos wat ek geneem het gedurende die wonderlike ervaring.

Dit was vir my en Reinette uitstekend om te hoor dat buiten Coenie en Trix wat ons gedurende die 2010 Botswana toer ontmoet het, weer met Charles en Emelia Davids (nou van Dubai) sou saamspan vir die Zim toer.  Ons was nog steeds effe bekommerd oor Zimbabwe omdat ons baie stories gehoor het en baie negatiewe artikels in die media verskyn het. Met die aankomslag by die rendezvous in Botswana was daar alreeds baie goeie gevoelens om weer soos ou familie bymekaar te wees.  Sommer daar al het die pret begin.  ‘n Lekker kampvuur, goeie kos (meestal Coenie s’n), die bos met ‘n swart renoster wat deur die kamp dwaal, vyf tree van ons af om water te kom drink by die kraan, goeie geselskap en siedaar – ons was almal klaar ontspanne en ver, ver weg van die rot wedren.

Ons het gehoor dat die Plumtree grenspos tussen Botswana en Zim baie vriendelik is, maar die dag het die dame agter die toonbank ons almal op horings gehad.  Sy moes al die bestuurders en hulle voertuie se besonderhede op n rekenaar invoer, maar het geen idee gehad van waar die a, b, d, g of s (of enige ander letter of syfer) op die klawerbord is nie.  Nogtans was almal vriendelik en na ‘n lang tyd is almal veilig deur.  Die oponthoud het egter gemeen ons is laat en het ons eers donker by Big Cave aangekom.  Uiteindelik het ons agter gekom, vertrou die GPS wat sê ry nog 1 Km verder en kry dan die ingang.  Die kamp plek was egter aangenaam met alles wat nodig is, insluitend ‘n kampwag wat groot stompe gebrand het vir n kampvuur om ons aankoms te vier.  Wat ‘n verrassing toe ons die volgende oggend om die koppie stap en die pragtige Motobos uitsig van die Lodge aanskou.  Hier het ons gesien hoe Coenie die kampwag se fiets sonder remme en ‘n gewese sokkerbal vir ‘n saal versigtig vir ‘n “single track” ekskursie neem.
Vandaar is ons na Hwange die wild reservaat verby Bulawayo. Wat ‘n verassing was dit nie om so ‘n mooi skoon dorp te sien – net soos meeste ander dorpe wat ons in Zim gesien het.  Vir Reinette en ek is die wildparke spesiaal en wat ons van hou – min mense, min heinings, baie bos, bome en baie diere (en voëls – van die soort wat jy nie in die Kaap of selfs in Gauteng aantref nie).  Die donkie het gesorg vir warm storte, so is ons weer verras deur die geriewe.

Ons stop by ‘n laerskool met 350 leerders en skenk baie skryfbehoeftes wat Charles (skoolhoof van beroep) bymekaar gemaak het en saam gery het.  Die hoof, onderwysers en kinders is oorstelp van vreugde.  Ondanks die min wat tot hulle beskikking is, word daar goeie opvoeding gegee en is die standard van opvoeding hoog.  Hulle sing vir ons ‘n dankie. Ons gee vir elke onderwyser ‘n nuwe Bybel en bewoë vertrek ons. Die besoek laat ons almal goed voel en emosioneel aangeraak.  

Hierna is ons Vic Falle toe, wat ons vantevore vanaf Zambië gesien het.  Die Zimbabwe kant is beslis die meer indrukwekkende gesig.  So baie water, geen wonder dat die plek so hoog aangeskryf word en deur so baie mense besoek word nie.  Vir die beste foto’s, gaan namiddag soontoe om die lig van agter te kry. Die kampplek was ook voortreflik – groen gras, skaduwee, veilig met ‘n hoe heining en ligte snags.  En dan was daar Waaksaam (die naam wat Coenie hom gegee het - dis n lang storie), die hond wat Coenie probeer omkoop het om by ons geselskap te bly. Hy word met alle tipe omkoop kos verlei en slaap toe wel naby ons karavaan, maar toe hoor ons sy naam is Camp en hy oornag by wie ookal vir hom daardie dag sorg.  

Soos ‘n slawe drywer jaag Coenie ons vroeg die volgende oggend uit die vere sodat ons oor die grens kan kom en deur Zambië kan ry tot by die Kariba dam.  Dis ‘n lang dag, met baie ry op slegte paaie, maar ons kruis die damwal voor donker en kom by nog ‘n heerlike kampplek aan op die oewer van die Kariba meer.  Buite die kamp sien ons vier olifante en binne die kampplek is daar ‘n nota wat sê oppas vir die seekoeie. 
 Ja, ja, het ook al sulke goed ander plekke gesien, maar die aand toe ek uit die badkamer kom en my tromp op in n groot seekoei bul vasloop, moet ek die nota glo.  Ek roep, swaai arms, maar niks laat die ou kêrel beweeg sodat ek by ons kamp kan uitkom en die ander ongelowiges kan oortuig nie.  Ek gee naderhand op, want raas, smeek, dreig of vloek help niks, en ek loop met ‘n wye ompad anderkant om terug kamp toe.  Gou sien ons verskeie ander seekoeie naby en deur die kamp stap.  Daarna bly ons maar versigtig en knyp maar en vermy nagtilike besoeke aan die waskamers.  Charles moet elke keer as Emelia hande wil gaan was saam loop.

Die volgende hoogte punt is Mana Pools.  Voor ons vertrek weet ek nie wat dit is nie - Trix het gedink dit is water gate waar diere kom water drink (soos in Etosha).  Na 70 km se slegte grondpad arriveer ons by die wonderlikste kampplek op die oewer van die Zambesie. 

Hier ervaar ons, onder andere, olifante, buffels, hyenas, ape en bobbejane in die kamp.  Mana Pools is spoel gate in die rivier wat pragtige sandbanke maak.  Dit is n groot area en ons kon baie maklik meer as twee dae hier vertoef het.  Omdat ons so ver noord was sien ek ook twee nuwe voël spesies vir die eerste keer ooit. Wat ‘n voorreg.

Hierna draai ons suid en begin met die lang pad terug beskawing toe.  Ons slaap by Antelope Park, naby Gwero, wat ‘n rehabilitasie en teël plek is vir leeus.  Baie interessant om te hoor hoe hulle die jong leeus oplei om te jag en dan algaande weer in die bos vrylaat.  Die laaste stop is naby die Zimbabwe ruïnes voor ons Beitbrug toe ry en soos blits deur die grens pos glip.  Met jammer harte groet ons mekaar en gaan elkeen sy eie rigting.

[image: image5.jpg]


Vir ons was Zimbabwe ‘n baie aangename ervaring.  Die plek is mooi met baie ongerepte bosveld, skoon dorpe, vriendelike mense en lekker kampplekke.  Nêrens het ons bedreig of geïntimideer gevoel nie.  Nêrens is ons ongemaklik laat voel nie.  Byna oral kan die basiese benodighede soos brood, groente, vleis en self ys (Charles is swaar op ys) bekom word.  Die paaie is beter as die in die Suid Afrikaanse platteland met baie min “road failures” soos slaggate daar genoem word (miskien omdat al die hoof paaie tol paaie is en die kos $1 so elke 300 Km – wat ‘n “bargain”). Ons skroom glad nie om enige iemand aan te moedig om volgende jaar die toer saam met Coenie te oorweeg nie.

Coenie, Trix (en Charles en Emelia) baie dankie vir ‘n heerlike vakansie tyd.  Dit was ‘n fees.

Anton en Reinette Kotze

Melkbosstrand 

